
Cari kata kunci 

KWP minta Labuan lebih tegas

Noor Atiqah Sulaiman
am@hmetro.com.my

GAMBAR hiasan. FOTO BERNAMA

Putrajaya: Kementerian Wilayah Persekutuan (KWP) meminta semua
agensi dan penguat kuasa di Labuan bertindak tegas dan
mengehadkan aktiviti kepada sektor kritikal sahaja bagi membendung
penularan Covid-19 di wilayah berkenaan.

Menterinya, Tan Sri Annuar Musa berkata, sektor tidak kritikal perlu
menghentikan operasi dalam tempoh dua minggu.

"Saya mahu tindakan tegas lebih berkesan daripada semua agensi
dan penguat kuasa di Labuan. Saya minta pihak industri untuk
berkorban terutamanya dalam sektor marin, perkapalan, minyak dan
gas serta pengangkutan untuk hadkan aktiviti kepada yang kritikal
sahaja.

"Bagi sektor tidak kritikal, kita minta hentikan dalam tempoh dua
minggu. Kita mesti tegas bersama," katanya menerusi ciapan di
Twitter, di sini hari ini.

Annuar berkata, berikutan itu pihaknya turut mengadakan
perbincangan dengan Jawatankuasa Pengurusan Bencana Daerah
Labuan (JPBD Labuan) untuk membincangkan tindakan yang perlu
diambil di wilayah berkenaan.

Katanya, pihaknya turut mengadakan perbincangan dengan Menteri
Sains, Teknologi dan Inovasi, Khairy Jamaluddin serta Menteri
Pembangunan Wanita, Keluarga dan Masyarakat, Datuk Seri Rina
Harun.

Katanya, satu pelan tindakan khusus sudah diputuskan untuk
penularan kes di Labuan dan diharapkan tindakan segera dapat
diambil.

"YB KJ (Khairy Jamaluddin) juga sedang mengatur tindakan khusus
bagi program vaksinasi di Labuan dan beliau bersetuju untuk
mengadakan operasi suntikan secara besar-besaran iaitu 30,000 dos
pada minggu ini manakala YB Rina sedang menguruskan bantuan
kebajikan," katanya.

Semalam media melaporkan, JPBD Labuan melaksanakan sekatan
pergerakan penuh (lockdown) bersasar di lapan lokaliti di wilayah
berkenaan.

Pelaksanaan sekatan pergerakan penuh secara bersasar itu berkuat
kuasa 15 hingga 28 Jun dan ia dilaksanakan selepas mengenal pasti
lapan lokaliti itu sebagai lokasi panas Covid-19.

Lokasi berkenaan membabitkan bandar Labuan, Sungai Keling, Bukit
Kalam, Patau-Patau, Taman Mutiara, Layangan, Durian Tunjung dan
Tanjung Aru.

Sehingga kini Labuan sudah mencatatkan sebanyak 6,042 kes
termasuk pertambahan kes baharu hari ini iaitu 158 kes.

